
Ma ô gran Colombo, ch'ô non ëa capaçe

D'idee basse e de viste interessæ,

Nè avido de grandesse e glorie fâse

Con Marcena, i so figgi, e i so duî fræ,

E atri pochi ô no poiva mai saziâse

D'ammirâ quella vea feliçitæ,

Frûto d'animo retto e raxon pûa,

Non da scienza, do stûdio e da coltûa.

E lê co-i pochi da so comitiva,

Ch'ëan de mente e de chêu scimili a lê

Da quello ch'ô veddeiva, ch'ô sentiva

Da-ô bon Cacico e da-i so conseggê

In tutta a so estenscion tutto ô capiva

O ben d'un paise favorio da-ô Çê;

E quæxi quæxi un stato ô l'invidiava

Che ô superbo Spagnollo ô disprezzava.

Anzi ne-a viva so immaginazion

Religiosa ô l'ëa forse allôa d'avviso,

Che poiva ëse coscì a continuazion

Fra i ommi do terrestre paradiso,

Se Adammo ô non avesse da mincion

Co-a so meitæ ô primmo peccôu diviso;

Ma conservôu e poi trasmisso senza

Maccia a-i so discendenti l'innocenza!...


110

Finiva intanto fra i evviva ô pasto;

E l'Eroe ô dimandava a-ô Cappo amigo;

Se ô ben, do quæ ô godiva, ô n'ëa mai guasto

O disturbôu da un estero nemigo,

Da civile o domestego contrasto

E di vixin potenti da l'intrigo?

Allôa ô Cacico ô se fè serio in cea

E sospiando ô risponde in tâ manea.

